
			Introdución

			Ademais de lameira podre, depósito de frustracións e indutor á posesión demoníaca, a rede social Twitter, agora X, tamén é un fantástico lugar de debate, coñecemento e ideas. En boa medida, este libro nace nela.

			En agosto de 2021, un chío do xornalista experto en datos Duarte Romero (@Xan_Guindan) reflexionaba sobre a enésima vitoria solvente do PP nas autonómicas do ano anterior, as pandémicas. Destacaba o feito de que a dereita gañaba claramente as galegas malia perder coa mesma dimensión as xerais de 2019. Explicaba as razóns: “En número de votos, a dereita só sobe un 2% nas autonómicas, pero a esquerda perde un 20% dos votos que obtivo nas xerais de 2019. Entón, parece que ao seguinte dato que lle imos ter que prestar atención é ao da participación. Xerais novembro 2019: 67%; autonómicas 2020: 59%”. E apuntaba á abstención urbana como causa dese efecto. “As cidades son responsables do 44% dos votos perdidos pola esquerda nas autonómicas. E iso que só representan o 36% do censo [sen contar áreas metropolitanas]. Visto isto, penso que os éxitos de Feijóo non veñen dun trasvasamento importante de votos da esquerda cara ao PPdeG nas autonómicas, senón a unha desmobilización significativa do electorado progresista, fundamentalmente no PSOE e nas cidades”.

			Uns meses despois, o multifacético profesor e divulgador Manuel Gago (@magago) publicaba na edición local do Barbanza de La Voz de Galicia un artigo –ao que cheguei por medio de Twitter– no que contaba a súa experiencia como xurado dun concurso infantil: “Aqueles nenos e nenas tiñan que contar no texto que era para eles Galicia. Todos aludían a estampas sospeitosamente similares. Galicia era a súa avoa da aldea, as vacas, a empanada, a festa do patrón, os campos, unha carballeira, un miradoiro, a muiñeira. (…) eses rapaces nacidos a finais da década do 2000 tiñan case a mesma idea do país que os seus avós, cunha gran diferenza. Eles non naceran na aldea. Eran urbanitas. Coma os seus pais. Decateime dun fenómeno intrigante: aqueles rapaces non identificaban o mundo no que vivían a diario con Galicia. Galicia era algo que ficaba fóra dos límites da súa cidade”1.

			Nesa mesma época, e agora mesmo, un grupo de rapaces novos, onde hai xornalistas ou politicólogos, brillaban en redes cun discurso coruñés cheo de humor e alleo por completo a calquera complexo respecto ao resto de Galicia, á que sen dúbida pertencen e saben explicar. Un galeguismo natural antidogmático, urbano, contrario ao negativismo, e que parte da reivindicación divertida da que é “Cabeza do Reino”, A Coruña.

			Pois este libro non é máis ca un intento de unir as liñas de puntos que compactan eses tres fenómenos vistos en Twitter (sen obrigar a que concorden cos nosos postulados nin os citados antes nin os que virán despois). Tamén conforma unha recompilación e ampliación de todas as ideas nese sentido que eu mesmo repartín por chíos e artigos nos últimos anos defendendo unha idea: o absoluto dominio da dereita nas eleccións autonómicas débese ao marco cultural conservador do noso autogoberno, que ten na mirada esencialista do que é Galicia o seu principal argumento, e no que o centralismo compostelán e xacobeo cumpre un papel decisivo. Estes códigos alimentan a mirada desconfiada ás grandes cidades, moi especialmente á que historicamente liderou a modernidade no país: A Coruña, o que invita a propoñer outra mirada sobre o que se chamou “conflito da capitalidade”, no que os galeguismos de esquerda guindaron pedras sobre o seu propio tellado. A cuestión tamén afecta agora con moita forza a Vigo, cada vez máis afastada da autonomía pola que tanto loitou.

			Iso é o temos a 2023. Xogar no contexto que favorece á dereita é o grande erro do progresismo galego versión autonómica, que moitas veces non actúa como tal, sobre todo no que atinxe ao nacionalismo. Nun tempo no que, guste ou non, a política se xoga en base a “batallas culturais”, aquí escribiremos sobre as importantes, mentres outros pensan que, por exemplo, coa norma ortográfica propoñen conflitos que non existen na rúa, só nun curruncho intelectual.

			Apostar por outro relato de Galicia –baseado nas súas fortalezas e na realidade de que xa é un país urbano semellante a calquera outro competitivo do occidente de Europa– resulta imprescindible para acabar cunha hexemonía conservadora que non é tal na sociedade, pero que aínda non alcanzou as urnas autonómicas, ao revés do que adoita pasar noutros comicios, por certo, tan galegos como calquera. Intentarei afondar nesa convicción nun ensaio que parte do xornalístico –non é nin debe ser académico– a fin de propoñer ideas políticas, sociais e culturais para un país que precisa ser contado como o que é, non como o que foi, sen que iso signifique renunciar á súa identidade (o que, por outro lado levará este autor coruñés a defender posicións distintas e máis traballadas que as deixou escritas noutros tempos). Somos unha potencia, dicía un antigo programa televisivo, e vai sendo hora de afianzar esa idea e deixar atrás a visión tráxica de Galicia, que nada achega ao noso benestar nin ao noso futuro. Xa abonda de reducirnos.

			

			
				
					1 La Voz de Galicia, edición Barbanza. 02/06/22

				

			

		


		
			I

			Se cadra, o máis complicado para min deste ensaio vén agora. Por unha parte, renuncio ao academicismo, pero é para propoñer un concepto que basicamente o é, o de “marco cultural”. Facer saber ao que me refiro non é doado, pero creo que se poderá entender. Non son eu nada partidario desta tendencia cada vez máis evidente en certa esquerda de converter calquera idea nunha tese de doutoramento, pero –obviamente– tampouco defendemos a ignorancia. O sentido común continúa a ser unha ferramenta perfecta para explicar fenómenos políticos en democracia. De feito, é a única.

			Que é iso que aquí chamamos “marco cultural” ao referirnos á autonomía galega? Por que é tan distinto o país que sae das urnas do autogoberno do que se reflicte en eleccións locais ou estatais? A resposta lévanos a diversas fontes, pero en todas elas paira a noción de comunidade, a pregunta –sentimental pero tamén política– sobre o que é Galicia. O habitual nos diversos galeguismos (incluídos os que se definen como nacionalistas) é referirse a unha comunidade tradicional, rural, illada ao longo da historia, morriñenta, aldraxada e, incluso, colonizada. Pero ese relato non ten nada que ver coa realidade de Galicia en 2023. Nalgún caso, mesmo tampouco antes. Así mesmo, asumir que somos un “sitio distinto” é compatible con afirmar que a maioría dos nosos relatos son idénticos aos de moitos outros territorios ou nacións do mundo. Somos un país, pero non unha nube, nin unha excepción sacrosanta. Calquera proposta progresista para a Galicia de hoxe debe comezar por aí.

			En todo caso, “marco cultural”, “marco sociocultural”, “marco da cultura política”, etc… son na práctica sinónimos para o que aquí se quere expoñer. Tamén é válido entendelo como o storytelling (creación de relato) no que este país leva metido século e medio, en especial nos últimos corenta anos, os da actual autonomía. Marco cultural crea ideoloxía, pero non é exactamente ideoloxía, de feito –como veremos– propostas políticas antagónicas comparten esa base. Marco cultural refírese a narrativas, valores, mitos, historia, símbolos e tradicións que constrúen unha identidade colectiva, e que poden ser mixtos, como o son nas sociedades complexas (e incluso binacionais) de hoxe en día. Por iso cambia o marco duns comicios municipais a uns autonómicos, algo que tamén depende das plurais identidades de cada lugar –e o seu lugar no comunitario–, así como dos coñecementos e actitudes que relacionan as experiencias vitais co sistema político e de convivencia nas que se insiren.

			Os réximes democráticos crean discursos, e sostéñense sobre eles. O da autonomía galega vive dunha realidade social (creada, como todas) que se remonta a centos de anos atrás, pero que para o galego común da actualidade ten o seu alicerce na Transición, que no caso da nosa autonomía non acabou de consolidarse ate o inicio dos anos 90, cando o goberno presidido por Manuel Fraga –antigo ministro franquista– afianza a Xunta de Galicia como edificio do país. Pero o cadro que nos importa empezou antes, en moitos casos co propio Fraga movendo os fíos desde a sombra. O marco creado daquela, entre finais dos 70 e mediados dos 80, segue tendo moita influencia na actualidade, e ofrece como resultado o marco cultural ao que aquí nos referiremos. O conservador. 

		


		
			II

			Galicia é, segundo o artigo 1 do título preliminar do seu Estatuto: “Nacionalidade histórica, constitúese en Comunidade Autónoma para acceder ó seu autogoberno, de conformidade coa Constitución Española e co presente Estatuto, que é a súa norma institucional básica”. Ese é o marco politicamente aceptado de forma case unánime, máis alá das lexítimas pretensións de cada ideoloxía. No entanto, no artigo 2, xa atopamos algo en aparencia inocente e atinado (éo en parte) pero con aroma conservador: “A organización territorial terá en conta a distribución da poboación galega e as súas formas tradicionais de convivencia e asentamento” (as cursivas son nosas). Non deixa de resultar raro, catro décadas despois, que se sinale a “tradición” como principio de goberno, se ben tampouco hai que esquecer que esa eiva ten moito que ver coa falta de actualización da Lei, boicoteada pola dereita. Con todo, o certo é que cando arredor de 2006 se intentou reformar o Estatuto, ninguén cuestionou esa afirmación. De feito, o principal dilema foi se se engadía ou non ao título preliminar unha frase dun poema de 1890 (o “nazón de Breogán” de “Os Pinos”, o poema de Eduardo Pondal que é o noso himno) e non a modernización de artigos que non cadraban coa mobilidade social que caracteriza os nosos tempos, como o antes sinalado.

			Á hora de responder á complexa pregunta sobre o que é Galicia para todos os galegos tamén debemos acudir ao impepinable, algo que se fai moito menos do que deberiamos. Refírome aos datos económicos. A 2021, o Produto Interior Bruto de Galicia (PIB) era de 63.230 M €, o que a sitúa como a sexta economía de España por volume nese indicador. En canto a sectores, o primario supón só o 6% do PIB, concentrado en lácteo, forestal e pesca. O secundario non chega ao 20%. O terciario supera o 70%, con importantes crecementos en servizos de todo tipo, entre eles a industria das Tecnoloxías da Información (TIC), onde a maioría de expertos coinciden en que podemos ser unha referencia fundamental a nivel europeo. Tamén o tráfico portuario semella cualificado para dar un importante salto, así como as enerxías sostibles.

			Ese vén sendo o debuxo do país de hoxe. Pero o suxeito deste libro será o galeguismo, ou mellor dito, os galeguismos, en plural. Un dos fracasos máis singulares de Galicia é o da busca dunha especie de pureza de concepto, na que o nacionalismo –especialmente o que procede da tradición da Unión do Pobo Galego (UPG)– xogou un triste papel, ás veces convertendo a pertenza á comunidade nunha especie de exame de ingreso nunha academia militar. Calquera proposta progresista ten que asumir que a aceptación de Galicia como suxeito político –o que entendemos por galeguismo– é masivo entre a poboación, pero chea de matices. Os galeguismos engloban desde o autonomismo defensor da unidade de España ata o independentismo. Para simplificar deixamos fóra o centralismo máis desatado, tipo Vox, aínda que –como ten demostrado o profesor Núñez Seixas– ata no franquismo existiu certa aceptación do “folclore regional” ao que non se lle pode negar certo pouso de galeguismo no cultural. De aí parten míticas informacións sobre o fotógrafo que era o único con quen Francisco Franco falaba en galego (Juan Cancelo); ou mesmo de cando o sátrapa, ás portas da morte en 1975, se ergueu do seu asento para oír o Himno Galego, no Pazo de Deportes de Riazor. Obviamente, ese suposto galeguismo fica fóra deste libro, aínda que resulta moi interesante non pola figura do ditador, senón polos riscos que corrían persoas en teoría integradas no réxime pero dotadas da valentía necesaria para desenvolver ese lixeiro entrismo durante os funerais en vida dunha época terrible. Tamén polos que se converteron –e mesmo a lideraron– á idea do que era a autonomía sen pasar antes polo recanto de pensar, o principal deles: Manuel Fraga, nome que aquí se vai repetir arreo.

			Polo tanto, hai moitos galeguismos, e o nacionalista é só un deles, se cadra o máis influente, pero non mellor ou peor que o federalismo ou o autonomismo. Cómpre rachar esas barreiras á hora de facer un análise de país, basta de illas. Así mesmo, este texto acepta que unha das principais eivas históricas de Galicia está no centralismo español –antes castelán; madrileño desde que a capital estatal se mergullou nun proceso segregacionista e acumulador–, pero non é ese o noso obxecto de reflexión. Xa existe literatura abonda sobre a cuestión, e máis que haberá. Está ben. Pero de tanto pensar en como nos relacionamos extramapa, en Galicia apenas pensamos en como nos relacionamos entre nós, cal é o marco axeitado. E as escasas, aínda que existentes, veces que se debate ese tema adoita ser a comarcalización con ideario labrego a idea que se impón, o cal pode ter certo xeito, mais case sempre acaba rematando nunha especie de nostalxia da ordenación territorial anterior ás provincias impostas en 1833 por Javier de Burgos, nada dirixido á Galicia do presente, a que importa.

			A autonómica Galicia actual non é un país rural. Na liña da tendencia planetaria, cada vez somos máis urbanos. O 75% da poboación galega viven na franxa atlántica, que na mesma dimensión é urbana ou periurbana. Como sinala Antón Baamonde no seu ensaio Unha Nova Olanda: “O futuro de Galicia será urbano ou non será (…) que non se entenda captar as realidades do país nos contextos máis amplos do momento, e que o debate usual en Galicia xire tantas veces ao redor do imposible “reequilibrio” entre as provincias do exterior e do interior, é para min un misterio absoluto. Miopía ás veces, mala fe ou hipocrisía outras (…). Aquel país caracterizado pola existencia dun enorme número de pequenos propietarios agrícolas pasou xa á historia. (…) Non cabe dúbida que a Galicia de hoxe está fortemente urbanizada, non só ao que se refire entre o contraste entre as provincias de Lugo e Ourense e as da Coruña e Pontevedra, senón tamén dentro desas mesmas provincias”.

			Esta realidade non é só socioeconómica, senón tamén política. Cando falamos da descompensación entre os resultados de municipais e xerais –especialmente nas cidades– e os das autonómicas topamos de novo co marco cultural do noso autogoberno. Os votos da vida diaria contra os votos sentimentais. Cómpre rematar coa nostalxia feita motor da Galicia que se goberna a si mesma como, en teoría, nacionalidade, e centrarse no que somos e podemos ser máis, se priorizamos en cada papeleta presente e progreso, como un PP inverso. 

		


		
			III

			O fenómeno do dominio da dereita autonómica en Galicia é case único no Estado. Unha vez os socialistas perderon por dúas veces Andalucía, só pode compararse o éxito do PNV en Euskadi –que gobernou sempre agás na lexislatura na que o fixo o PSOE apoiado polo PP, con ETA activa e a esquerda abertzale ilegalizada–. É máis, non son poucas as veces que se ten falado das semellanzas entre os nacionalistas vascos e o PPdeG, sobre todo na época de Fraga e co sector da boina impoñéndose ao do barrete (os rurais seica máis galeguistas contra os urbanos máis partidarios de Madrid). Son habituais as referencias á capacidade de ambas as forzas para integrarse en todos os resortes da sociedade, como unha viga mestra, que era o concepto que utilizaba en 2012 o xornalista Enric Juliana para explicar as vitorias de PNV e PPdeG cando se celebraron as eleccións autonómicas de Euskadi e Galicia o mesmo día.

			Outros recursos frecuentes para analizar a superioridade do partido creado por Manuel Fraga na súa propia terra apuntan tamén, e con razón, a un panorama mediático moi amable co poder da dereita –que rega de importantes axudas os medios– e a certa incapacidade da esquerda á hora de achegar propostas e líderes que estean á altura. Todo moi real, pero talvez insuficiente para adentrarse no esmagador influxo do PP nas urnas, máis se temos en conta que non se reproduce do mesmo xeito en comicios locais ou xerais. Por iso é importante engadir a cuestión do marco conservador (e centralista) que envolve o autogoberno galego. De feito, a súa case completa ausencia de calquera exame sobre o que ocorre na nosa política demostra como ese marco está interiorizado, que mesmo nin os mellores analistas chegan a considerar a súa valía ou non, é o que hai. Pero non.

			Os datos dos ciclos electorais recentes en Galicia cantan claro. Collendo as cifras totais e as medias de votos entre as autonómicas e as xerais e locais aparece unha fenda que, en efecto, advirte dos límites das teorías que explican o dominio da dereita en base ao que din os xornais (o PP adoita perder alí onde se publican e máis se venden), ou porque ten o dominio das comisións de festas e os clubs deportivos, xa que en realidade, de tres modelos de comicios, sofre en dous. Así chegamos a outra confusión interesada que emite o marco cultural conservador do autogoberno, no que a esquerda colabora talvez sen decatarse. Tan “política galega” é a municipal, a estatal –ou a europea– como a autonómica. No entanto, os partidos galegos que entendemos como progresistas (co apelido que queiran) sacan nas súas páxinas web calquera proposta parlamentaria no Parlamento de Santiago que non lle afecta a case ninguén, pero nunca, por exemplo, as actuacións urbanas dos seus gobernos que melloran a vida de decenas de milleiros de persoas. Un efecto perverso do galeguismo entendido como antónimo –e non como igual– do municipal, en especial no que atinxe as grandes urbes. Despois afondaremos niso, na pérfida matraca que demonizou o “localismo”.

			Volvendo aos datos. Imos ver un recente ciclo electoral, o penúltimo cando se escriben estas liñas, despois actualizamos. Collemos as eleccións municipais de maio de 2019, as xerais dese mesmo ano en novembro e as galegas de 2020 e sae un cálculo demasiado evidente para ser ignorado. Mesmo engadindo, para compensar, as galegas de 2016 –e deixando correr as primeiras xerais de 2019, nas que en Galicia perdeu o PP, algo histórico– as contas saen e indican, diáfanas, que o problema progresista está nas cidades, nas que os populares apenas perden sufraxios, ao contrario da esquerda, á que lle fallan cantidades enormes de votantes, que quedan na casa nas autonómicas. Nin sequera necesita o PP que cambien de bando en masa.

			Dado que a política dos últimos anos se define por bloques ideolóxicos, fagamos as contas, sempre partindo das candidaturas que superan o 5%. Nas autonómicas de 2020 a dereita sacou en Galicia un 48% dos votos por un 43% da esquerda. Nas xerais de novembro de 2019, PP e Vox alcanzaron o 40,1 (oito puntos menos) contra o 52,3 de PSOE, UP e BNG (subida de máis de dez puntos). E nas municipais de maio dese mesmo 2019 (contabilizando só aquelas listas que acadaron máis de 10.000 votos, dado que as mareas locais non sumaban como candidatura única), os números en toda Galicia chegan ata o 36% da dereita fronte ao 48% da esquerda. Nótase a diferenza? Debería. Para facernos unha idea en números aproximados, en Vigo o progresismo rozou nas locais de 2019 os 120.000 apoios namentres un ano despois quedou nuns 83.000 nas autonómicas, a pesar de ser con moita diferenza a cidade onde peor resultado sacou a candidatura de Alberto Núñez Feijóo. Na Coruña, os 71.000 votos á esquerda das municipais que levaron a Inés Rey á alcaldía reducíronse a 54.000 nas que o marco autonómico entende por “galegas” en 2020. Aí temos a cuestión. Só nas dúas grandes urbes do país, e sen ter en conta as súas áreas metropolitanas, a alternativa á dereita perde nas urnas do autogoberno arredor de 43.000 votantes, máis do dobre dos que ten en Compostela.

			Facendo unha media do total do país nestas tres convocatorias, a dereita consegue 587.483 votos; a esquerda 701.946. Se comparamos esa media coas últimas autonómicas vemos como o PP e compañía gañan uns 60.000 apoios e os partidos de esquerda perden uns 140.000. Xa saben onde, nas áreas urbanas. É normal? En absoluto. Oíronlle a algún líder socialista, nacionalista ou mesmo das mareas ou Podemos facer esta análise? É moi posible que non. Non vaia ser que os tomen por señoritos de ciudad e perdan os sete votos que sacan nalgún fermoso concello de 142 habitantes, eses que o fatal marco conservador sinala como “Galicia auténtica”.

			Cando este libro estaba en marcha, case rematado, chegaron outros dous comicios, as municipais de 2023 e as xerais que Pedro Sánchez anticipou a xullo do mesmo ano –menos de dous meses despois das locais– para contrarrestar os efectos da importante caída da esquerda nas anteriores. Pero nin sequera no momento máis doce da dereita en anos, e co Feijóo das catro maiorías absolutas en Galicia aspirando a entrar na Moncloa, rachou o habitual, aínda que o axustou.

			Tras as municipais de maio de 2023, nun momento no que o Estado español xirou con forza cara á dereita, Galicia tivo entidade propia. Se ben o PP obtivo un 38,4%, superior á suma de PSdeG e Bloque (36,3%), sumando outras forzas –como Democracia Ourensana a un lado e Ferrol en Común e Compostela Aberta ao outro– o resultado vén sendo un empate técnico de consecuencias claramente positivas para o progresismo, grazas, por suposto, ás áreas urbanas. A esquerda goberna no local moito máis que a dereita, que entre as sete cidades só obtivo a sempre difícil Ferrol –onde a alternancia é constante cada catro anos– e mantivo Ourense da man do peculiar Gonzalo Jácome de DO. Dos 15 concellos de máis de 30.000 habitantes que hai en Galicia, o PP que arrasa en autonómicas só se fixo coa cidade departamental e Arteixo, onde o alcalde mantén un perfil transversal non sempre coincidente coa dirección do seu partido, algo parecido ao perfil dos centristas de Terra Galega en Narón. Escaso botín. Do resto, o BNG ten o bastón de alcaldía en tres (Carballo, Pontevedra e Compostela) e o PSOE en sete, sendo o que maior número de galegos goberna (Vigo, A Coruña, Lugo, Vilagarcía, Ames, Culleredo e Redondela), e a Alternativa dos Veciños de Gelo García Seoane, que se define como “castrista”, segue ao mando en Oleiros.

			Nas dúas grandes cidades do país, Vigo e A Coruña, hai alcaldía socialista. Sumando Lugo, a fortaleza municipal do PSdeG quedou así contrastada no medio dunha serie de perdas de poder por todo o Estado, que só foi detida en Galicia, Catalunya e Canarias. A excepción galega fíxose patente aí, ao mesmo tempo que o BNG alcanzaba a alcaldía de Compostela, o que situaron nun plano simbólico moi importante, se ben empataron a concelleiros cos socialistas.

			O presidente do goberno central, nun clima extremista por parte da dereita española, decidiu asumir en primeira persoa a derrota estatal do seu partido –que nin foi así en Galicia e no resto se debeu máis á caída do espazo de Podemos– convocando unha reválida, as xerais do 23 de xullo, dous días antes do Día Nacional de Galicia. Seica era oportunidade total para o Partido Popular, encabezado por Alberto Núñez Feijóo, que facía ao revés o camiño de Manuel Fraga. Saíulle ben? Non tanto como nas autonómicas, en realidade bastante regular na Galicia onde estaba afeito a pasearse en autonómicas desde que accedeu á presidencia.

			Quedou Feijóo por baixo das expectativas, non chegará ao goberno, se ben é certo que en Galicia o PP acadou un moi bo resultado en deputados e levou 13 dos 23 en liza. Pero, moi importante, non gañou en votos visto desde a dinámica de sectores ideolóxicos. A dereita (incluíndo a Vox, de novo sen representación neste país) sacou un 48,3% fronte ao 50,3 do engadido de PSOE, Sumar e BNG. Confírmase que a esquerda en Galicia gaña ou é moi competitiva en municipais ou xerais, algo que apenas ocorre nas autonómicas. Eis a clave. Porque, computando as urnas dos últimos quince anos, o progresismo sácalle dous puntos á dereita nas xerais e seis nas municipais, pero perde por tres nas autonómicas. Algo pasa.

			Un dato moi relevante para chegar a estas conclusións é a participación electoral. Ou, para simplificar, a mobilización dos votantes, adoito máis complicada para o progresismo. En Galicia foi do 73,1% nas xerais do 23 de xullo, de 65,6% nas municipais de maio dese mesmo ano, pero de 48,9% nas autonómicas de 2020. Esas foron convocadas en plena pandemia, con algunha comarca aínda confinada (tremendo, non?) así que case mellor imos ao dato das de 2016, normais, nas que exerceu o seu dereito ao sufraxio do autogoberno só o 53,6%. Case 20 puntos de diferenza respecto ás últimas estatais. O marco define. E así cabe deducir que as autonómicas non xogan na Galicia actual, callan máis na sentimental que na de progreso, a pesar de ser este un país autonomista.

			Un exemplo claro, de novo, é a participación nas dúas grandes cidades. Na Coruña en autonómicas 2020 foi do 56,9%, por riba da media galega pero baixa en comparación dos dous puntos máis das locais de 2023 (que non mobilizaron tanto dada a inexistencia dunha alternativa real a Inés Rey) e dos 13,4 puntos a maiores das xerais. Entre galegas e estatais, a cidade decidiu que as segundas eran máis importantes, moitísima xente, que en gran medida vota progresista. En Vigo pasouse do 57,1% nos comicios que elixen o Parlamento da rúa do Hórreo ao 73,5% nos estatais, un enorme crecemento. Na cidade olívica, a esquerda pasa do impresionante 72% nas municipais ao 60% nas autonómicas, tamén un resultado espectacular e único no país, pero que amosa unha fenda na urbe máis poboada de Galicia.

			E isto sen pararnos nas áreas metropolitanas. E no corredor da AP-9, tantas veces desprestixiado polo nacionalismo máis culturalmente conservador, incluso por outros galeguismos, pero que resulta ser o firme referente dunha comunidade próspera, con futuro, isto é, progresista. Como se fixo patente nas eleccións que frearon a entrada da ultradereita no goberno central, e tal escribiu en La Vanguardia o xornalista Enric Juliana, a entente PP-Vox “foi freada en Catalunya, Euskadi e Navarra, na costa galega, ademais de partes de Valencia, Estremadura, Andalucía e Asturias”. Aí estamos, como soporte da esquerda. Menos en autonómicas, onde seica somos territorio patrimonial da dereita. Por que? Algo se intúe. 

